Darlleniadau Dramatig

Dafydd a Goliath
1 Samuel 17:20-54
Llefarydd
Cododd Dafydd ben bore a gadael y defaid yng ngofal rhywun arall. Llwythodd ei bac a mynd fel roedd Jesse wedi dweud wrtho. Dyma fe'n cyrraedd y gwersyll wrth i'r fyddin fynd allan i'w rhengoedd yn barod i ymladd, ac yn gweiddi “I'r gâd!”.

Roedd yr Israeliaid a'r Philistiaid yn wynebu ei gilydd yn eu rhengoedd.
Dyma Dafydd yn gadael y pac oedd ganddo gyda'r swyddog cyfarpar, a rhedeg i ganol y rhengoedd at ei frodyr i holi eu hanes. Tra roedd e'n siarad

â nhw, dyma Goliath (y Philistiad o Gath) yn dod allan o rengoedd y

Philistiaid, a dechrau bygwth yn ôl ei arfer. A clywodd Dafydd e. Pan

welodd milwyr Israel e, dyma nhw i gyd yn cilio'n ôl; roedd ganddyn nhw ei

ofn go iawn. Roedden nhw'n dweud wrth ei gilydd:
Israeliad
Ydych chi wedi gweld y dyn yma sy'n dod i fyny? Mae'n gwneud hyn i wawdio bobl Israel. Mae'r brenin wedi addo arian mawr i bwy bynnag sy'n

ei ladd e. Bydd e'n cael priodi merch y brenin, a fydd teulu ei dad byth yn

gorfod talu trethi eto.

Llefarydd

Dyma Dafydd yn holi'r dynion o'i gwmpas:

Dafydd

Be fydd y wobr i'r dyn sy'n lladd y Philistiad yma, ac yn stopio'r sarhau yma

ar Israel? Pwy mae'r pagan yma o Philistiad yn meddwl ydy e, yn herio

byddin y Duw byw?

Llefarydd

A dyma'r milwyr yn dweud wrtho beth oedd wedi cael ei addo.

Dyma Eliab, ei frawd hynaf, yn clywed Dafydd yn siarad â'r dynion o'i

gwmpas. Roedd wedi gwylltio gyda Dafydd ac meddai:

Eliab


Pam ddest ti i lawr yma? Pwy sy'n gofalu am yr ychydig ddefaid yna yn yr

anialwch i ti? Dw i'n dy nabod di y cenau drwg! Dim ond wedi dod i lawr i

weld y frwydr wyt ti.
Dafydd

Be dw i wedi ei wneud nawr? Dim ond holi oeddwn i. 

Llefarydd

A dyma fe'n troi oddi wrtho a gofyn yr un peth eto i rywun arall. A chafodd

yr un ateb ag o'r blaen.Roedd yna rai wedi sylwi ar y diddordeb roedd Dafydd yn ei ddangos, a dyma nhw'n mynd i ddweud wrth Saul. A dyma

Dafydd yn cael ei alw ato. Dyma Dafydd yn dweud wrth Saul:

Dafydd

Does dim rhaid i neb ddigalonni, syr. Dw i'n barod i ymladd y Philistiad yna!

Saul


Alli di ddim ymladd yn ei erbyn e! Dim ond bachgen wyt ti! Mae e wedi bod

yn filwr ar hyd ei oes!

Dafydd

Bugail ydw i, syr, yn gofalu am ddefaid fy nhad. Weithiau bydd llew neu arth

yn dod a chymryd oen o'r praidd. Bydda i'n rhedeg ar ei ôl, ei daro i lawr,

ac achub yr oen o'i geg. Petai'n ymosod arna i, byddwn i'n gafael ynddo

gerfydd ei wddf, ei daro, a'i ladd. Syr, dw i wedi lladd llew ac arth. A bydda

i'n gwneud yr un fath i'r pagan o Philistiad yma, am ei fod wedi herio byddin

y Duw byw! Bydd yr ARGLWYDD, wnaeth fy achub i rhag y llew a'r arth, yn

fy achub i o afael y Philistiad yma hefyd!
Llefarydd

Felly dyma Saul yn dweud: 

Saul


Iawn, dos di. A'r ARGLWYDD fo gyda ti.
Llefarydd

Yna dyma Saul yn rhoi ei arfwisg e'i hun i Dafydd ei gwisgo — helmed bres

ar ei ben, a'i arfwisg bres amdano. Wedyn dyma Dafydd yn rhwymo cleddyf Saul am ei ganol a cheisio cerdded. Ond roedd e'n methu.

Dafydd

Alla i ddim cerdded yn y rhain. Dw i ddim wedi arfer gyda nhw.

Llefarydd
Felly tynnodd nhw i ffwrdd. Gafaelodd yn ei ffon fugail, dewisodd bum carreg lefn o'r sychnant a'u rhoi yn ei fag bugail. Yna aeth i wynebu'r Philistiad gyda'i ffon dafl yn ei law. Roedd y Philistiad yn dod yn nes at Dafydd gyda'i was yn cario'i darian o'i flaen. Pan welodd e Dafydd roedd e'n wfftio am mai bachgen oedd e — bachgen ifanc, golygus, iach yr olwg.  A dyma fe'n dweud wrth Dafydd:

Goliath
Wyt ti'n meddwl mai ci ydw i, dy fod yn dod allan yn fy erbyn i â ffyn?

Llefarydd
Ac roedd e'n rhegi Dafydd yn enw ei dduwiau, a gweiddi: 

Goliath
Tyrd yma i mi gael dy roi di'n fwyd i'r adar a'r anifeiliaid gwylltion!
Llefarydd

Ond dyma Dafydd yn ei ateb e: 

Dafydd

Rwyt ti'n dod yn fy erbyn i gyda gwaywffon a chleddyf, ond dw i'n dod yn dy

erbyn di ar ran yr ARGLWYDD holl-bwerus! Fe ydy Duw byddin Israel, yr un wyt ti'n ei herio. Heddiw bydd yr ARGLWYDD yn dy roi di yn fy llaw i. Dw i'n mynd i dy ladd di a torri dy ben di i ffwrdd! Cyrff byddin y Philistiaid fydd yn fwyd i'r adar a'r anifeiliaid gwylltion! Bydd y wlad i gyd yn cael gwybod heddiw fod gan Israel Dduw. A bydd pawb sydd yma yn dod i weld fod yr ARGLWYDD ddim yn achub gyda chleddyf a gwaywffon. Brwydr yr ARGLWYDD ydy hon. Bydd e'n eich rhoi chi yn ein gafael ni.

Llefarydd
Dyma'r Philistiad yn symud yn nes at Dafydd i ymosod arno. A dyma  Dafydd yn rhedeg at y rhengoedd i'w gyfarfod. Rhoddodd ei law yn ei fag, cymryd carreg allan a'i hyrddio at y Philistiad gyda'i ffon dafl. Tarodd y garreg Goliath ar ei dalcen a suddo i mewn nes iddo syrthio ar ei wyneb ar lawr. 

Dyna sut wnaeth Dafydd guro'r Philistiad gyda ffon-dafl a charreg. Doedd ganddo ddim cleddyf hyd yn oed! Rhedodd Dafydd a sefyll uwch ei ben. Wedyn dyma fe'n tynnu cleddyf y Philistiad allan o'r wain, ei ladd, a torri ei ben i ffwrdd. 

Pan welodd y Philistiaid fod eu harwr wedi ei ladd, dyma nhw'n ffoi. A dyma fyddin Israel a Jwda yn rhuthro ymlaen gan weiddi “I'r gad!”, a mynd ar ôl y Philistiaid ar hyd y dyffryn nes cyrraedd giatiau tref Ecron. Roedd cyrff y Philistiaid yn gorwedd ar hyd y ffordd o Shaaraim i Gath ac Ecron. Pan ddaeth dynion Israel yn ôl wedi'r ymlid gwyllt ar ôl y Philistiaid dyma nhw'n ysbeilio'u gwersyll. Aeth Dafydd â pen y Philistiad i Jerwsalem, ond cadwodd ei arfau yn ei babell.

